
Un beziggio 
inta testa
di Franco Bampi

No gh’é stæto ninte da fâ: manco st’anno chi n’àn vosciûo 
arvî a gexa de San Zòrzo, pe fâne dî ’na Santa Messa o 
23 d’arvî, giorno do Santo. Ma niatri, sta vòtta, emmo 
decizo de no restâ a bocca sciuta comme l’anno pasòu e 
dæto che i boy scouts gh’àn comme santo patron pròpio 
San Zòrzo, o nostro console Ezio Baglini o n’à sugerîo 
d’anâ a regordâ San Zòrzo insemme a-i scouts, ch’o l’é 
anche ’n mòddo pe stâ con di zoêni e pe fâ conosce A 
Compagna anche a loiâtri. E coscì emmo fæto: o 23 
d’arvî a sei oe de seia A Compagna a l’ea prezente inta 
gexa de San Bertomê do Fosòu a San Pê d’Ænn-a co-o 
gonfalon e co-ina seu raprezentansa. O Prescidente o l’à 
posciuo prezentâ A Compagna a ’na bella streuppa de 
zoêni inpegnæ, co-a speransa che quarchedun de lô o se 
fasse sòccio. Chiesa di San Giorgio, Genova


